
Макала Кыргызстанда совет бийлигинин орношу ме-

нен мектепке чейинки билим берүү мекемелеринин калып-

танышынын алгачкы   тарыхый, саясий  жана социалдык-

экономикалык өбөлгөлөрүн талдоого багыттаган. Мек-

тепке чейинки билим берүүнү бүткүл эл агартуу тутуму-

нун зарыл түзүмдүк бөлүгү катары тааныгандыгы жөнүн-

дө советтик мектеп жөнүндө бир катар декреттердин не-

гизинде Совет бийлигинин биринчи күнүнөн тартып   элдик 

билим берүү жана тарбиялоо тутумун түптөө боюнча кы-

зуу иш-аракеттер жүргөндүгү тастыкталган. Октябр-

дын биринчи күндөрүнөн тартып коммуналардын түзүлү-

шү менен саясий, социалдык-экономикалык кыйынчылык-

тарга карабастан, өлкөнүн булуң-бурчтарында мектепке 

чейинки мекемелер жана аянтчалар ачылгандыгы белгилен-

ген. Автордун пикири боюнча 1930-жылдардын акырында 

бала бакчалар жана балдар үйлөру үчүн аныкталган педа-

гогикалык жана гигиеналык талаптарга ылайык келүүчү 

атайын эмеректерди жасоо күч ала баштагалган. Учур-

дагы мектепке чейинки билим  берүү мекемелеринде калып-

танган тамак-аш жана медициналык тейлөө менен байла-

нышкан маселелер өз мезгилинде эл Агартуу, Саламаттык-

ты сактоо  комиссариаттары  менен бирдикте чечкен бо-

юнча негизинен сакталып келган. Мезгил талабына ылайык 

Эл Агартуу, Саламаттыкты сактоо комиссариаттары 

жалпысынан мектепке чейинки мекемелерде балдарга та-

мак-аш берүүнүн нормасы, туруктуу санитария-эпидемио-

логиялык көзөмөлдун ыкмалары, тарбия иштеринин уюш-

турулушушун  негизин түзүшкөн. Ал башаттагы негиздер 

акырындап мектепке чейинки балдар мекемелериндеги 

каада-салт катары калыптанып калгандыгы белгиленген. 

Негизги сөздөр: мамлекет, саясат, бийлик, нарком, 

коом, мектеке чейинки билим берүү, тарбиялоо, мекеме.  

Статья посвящена историческим, политическим и 

социально-экономическим предпосылкам становления до-

школьного образования в Кыргызстане с установлением 

Советской власти. Отмечена, что на основе ряда декретов 

о советской школе, признававших дошкольное образование 

неотъемлемой частью всей системы народного образова-

ния, с первых дней советской власти велась активная рабо-

та по созданию системы народного образования.  Обосно-

вано, что с первых дней после октября с образованием ком-

мун в различных частях страны несмотря на политические 

и социально-экономические трудности были открыты 

дошкольные учреждения и площадки. По мнению автора, в 

конце 1930-х годов стало набирать обороты производство 

специальной мебели, соответствующей педагогическим и 

гигиеническим требованиям для детских садов и детских 

домов. Вопросы питания и медицинского обслуживания, су-

ществующие до настоящего времени в дошкольных учреж-

дениях, сохранились почти в том виде, которые были опре-

делены в свое время в соответствии с требованиями време-

ни, Наркоматы образования и здравоохранения в целом за-

ложили основу организации воспитательной работы, нор-

мами питания детей в дошкольных учреждениях, мето-

дами постоянного санитарно-эпидемиологического надзо-

ра. Отмечено, что эти изначальные основы постепенно 

сложились как обычаи и традиции в дошкольных учрежде-

ниях. 

Ключевые слова: государство, политика, власть, 

нарком, общество, дошкольное образование, воспитание, 

институт. 

The article is devoted to the historical, political and socio-

economic preconditions for the formation of preschool educa-

tion in Kyrgyzstan with the establishment of Soviet power. It is 

noted that on the basis of a number of decrees on the Soviet 

school, which recognized preschool education as an integral 

part of the entire system of public education, from the first days 

of Soviet power, active work was carried out to create a system 

of public education. It is substantiated that from the first days 

after October, with the formation of communes in various parts 

of the country, despite political and socio-economic difficulties, 

preschool institutions and playgrounds were opened. According 

to the author, at the end of the 1930s, the production of special 

furniture that meets the pedagogical and hygienic requirements 

for kindergartens and orphanages began to gain momentum. 

The issues of nutrition and health care that exist to the present 

time in preschool institutions have been preserved almost in the 

form that were defined in their time. In accordance with the 

requirements of the time, the People's Commissars of Education 

and Health as a whole laid the foundation for the organization 

of educational work, the norms of nutrition for children in pre-

school institutions, and methods of constant sanitary and epide-

miological supervision. It is noted that these initial foundations 

gradually developed as customs and traditions in preschool 

institutions. 

Key words: state, politics, power, people's commissar, 

society, preschool education, upbringing, institute. 

Кыргызстандагы мектепке чейинки билим берүү 

мекемелеринин калыптанышынын негиздерине таян-

сак мектепке чейинки билим берүү мекемелеринин 

калыптанышынын негиздеринин бири болуп эң ал-

гачкы коммуналардын уюшулу болгон. Мамлекеттик 

мектепке чейинки билим берүү системасынын баша-

ты катары 1917-жылдын 20-декабрында кабыл алын-

ган «Мектепке чейинки тарбия Декларациясын» (Дек-

ларации по дошкольному воспитанию) белгилесек 

болот, анткени, бул Декларацияда советтик мектепке 

чейинки билим берүүнүн негизги принциптери анык-

талган, аларга акысыз жана бүт мектепке чейинки 

жаштагы балдардын коом тарабынан билим бери-

лиши көрсөтүлгөн.  

1917-жылдын ноябрь айында эле мамлекеттик 

көзөмөл Наркоматы (кийинчерээк социалдык камсыз-

дандыруу наркоматы) түзүлгөн, анын курамына эне-

ни жана балалыкты коргоо бөлүмү кирген. 1917-жыл-

дын 28-декабрында (жаӊы стиль боюнча 1918-жыл-

дын 10-январы) ушул эле наркомат тарабынан аялзат-

тын коомдук функциясы катары энеликти коргоо 

жана камсыздоо боюнча, ошондой эле мамлекеттин 

түздөн-түз милдети катары балалыкты коргоо боюнча 

зарыл чараларды көрүү жана суроолорду иштеп чы-

гуу үчүн өзгөчө коллегиянын түзүлүшү жөнүндө дек-

рет чыгарылган. Коллегиянын биринчи төрайымы 

мамлекеттик көзөмөл наркому А.М. Коллонтай бол-

гон.  

1918-жылдын 21-июлунда РСФСР Наркозем та-

рабынан иштелип чыккан жана кабыл алынган «При-

мерный Устав трудовой земледельческой коммуны». 

Уставдын негизинде ар бир колхоздун мүчөлүгүнө 

кирген атуулдун укуктук ордун аныктаган [1, 41-б.] 

жана «Инструкция для организации бюро коммун», 

«Положение об инструкторах по коммунам» 1918-

жылдын 17-августунда кабыл алынган нормативдик-

укуктук документтердин негизинде Кыргызстанда 

жергиликтүү шарттарды эске алуу менен коллектив-

дик коомдук жашоо шарттарын түзүү боюнча иштер 

жүргүзүлө баштаган. 

Совет бийлиги орногон күндөн баштап жаны 

заман үчүн элде кызуу кыймыл башталат.  

Совет бийлигинин биринчи күнүнөн тартып чы-

ныгы элдик билим берүү жана тарбиялоо тутумун 

түптөө боюнча кызуу иш-аракеттер жүргөн. 1917-

жылдын 9-ноябрында ВЦИКтин жана Совнаркомдун 

Декрети менен эл агартуу боюнча Мамлекеттик ко-

миссия түзүлгөн, анын курамына мектепке чейинки 

балдарды тарбиялоо жана жардам берүү бөлүмү кир-

ген. Бул Совет бийлиги мектепке чейинки тарбиялоо-

ну эл агартуу тутумунун бир бөлүгү катары караган-

дыгын жана өзүнө анын өнүгүшү жөнүндө камкор-

дукту алат дегенди билдирет. 

Мектепке чейинки билим берүүнү бүткүл эл 

агартуу тутумунун зарыл түзүмдүк бөлүгү катары 

тааныгандыгы жөнүндө советтик мектеп жөнүндө бир 

катар декреттерде баса белгиленген. 1917-жылдын де-

кабрь айында Наркомпрос «Мектепке чейинки билим 

берүү жөнүндө» декларацияны жарыялаган, анда ба-

ланын төрөлгөнүнөн тартып коомдук мектепке чей-

инки тарбиялоо башталышы керек жана анын ар та-

раптуу өнүгүшүн камсыздашы керек деп айтылган.  

1919-жылы РКП(б)нын VIII съездинде кабыл 

алынган партиянын экинчи Программасында мектеп-

ке чейинки тарбиялоо «агартуу ишинин жана мектеп-

тин негиздеринин» бири катары каралып, ар бир ую-

шулган колхоздо, МТСте, кооперативдик коомуна-

ларда бала бакчалардын кеңири тутумун өнүктүрүү 

маселеси коюлган, бул «коомдук тарбияны жакшыр-

туу жана аялдарга эркиндик берүү» максатын ишке 

ашырууга өбөлгө түзгөн [2, 98-б.]. Бул чечимди ишке 

ашырууда, ар бир аймакта балдар мекемелерин, бал-

дар аянтчаларын ачуу иштери башталган. 

1919-жылдын күзүндө Ю.Я. Курганованын же-

текчилиги менен Пишпек шаарында (азыркы – Биш-

кек) биринчи балдар аянтчасы уюштурулуп, ага жай-

кы мезгилде 350 бала жана кышында 125 бала тартыл-

ган [3, 123-б.].  

Түрдүү улуттук общиналардын турмуштук тар-

тиби бирдей болгон эмес: Кыргыз общинасында мал-

чылык; өзбектерде - дыйканчылык жана соода; орус 

тилдүүлөрдө - коомдук-мамлекеттик башкаруу, өнөр 

жай, дыйканчылык менен коштолгон болуп турмуш 

жол-жобосу артыкчылык кылган. Түпкү улуттун эл-

дерине буга кошумча болуп үстөмдүк кылуучу пат-

риархалдык-феодалдык мамилелер кала берген.  

Октябрдан кийинки күндөрү, көптөгөн кыйын-

чылыктарга, бүлгүнгө жана ачкачылыкка карабастан, 

каражаттардын, жабдуулардын жана жөлөк пулдар-

дын, атайын кадрлардын жоктугуна моюн сунбастан, 

өлкөнүн булуң-бурчтарында мектепке чейинки меке-

мелер ачылган.  

Совет бийлигинин жана бийликти кармап калган 

большевиктер партиясынын өжөрлүгүнөн, беттеге-

нинен кайтпоочулугунан баш тартууга мүмкүн бол-

гон эмес. Ошондой болсо да 20-жылдардын биринчи 

жарымында Кыргызстандагы бала бакчалар, бешик 

үйлөр пайда болгонун белгилей кетүү керек.  

Мектепке чейинки жаңы балдар мекемелери 20-

жылдары Кыргызстандын аймагында Жалал-Абад 

райондук, Ош жана Пржевальск уездик, Пишпек, Ток-

мок, Нарын уездик-шаардык элге билим берүү орган-

дары бала бакча, бешик үйлөрдү уюштурууга кириш-

кен [6, 14-б.]. Ал болсо аялдарга иштегенге, окуганга 

коомдук турмушка катышууга кеңири мүмкүнчүлүк 

берген. Мектепке чейинки тарбия тармагын кеңейтүү 

боюнча узакка созулган, оор жумуш жүрүп, ал көптө-

гөн проблемаларды чечүүнү: балдар мекемелерин 

каржылоону, аларды тамак-аш, педагогикалык жана 

медициналык кадрлар, мебель, идиш-аяк жана окуу 

куралдары менен камсыз кылууну, регион үчүн бал-

дар мекемелеринин негизги типтерин аныктоону ж.б. 

талап кылган. Орус, кыргыз, өзбек, дунган жана баш-

ка улуттардын балдары үчүн өз өзүнчө тайпалар боло-

ру алдын ала болжолдонгон. Бирок, кийин иш жүзүн-

дө түрдүү улуттардын балдарын чогуу тарбиялоо 

принцибине артыкчылык берилген [6, 15-б.]. 

Улуу Октябрь революциясынан кийин, б.а. 1917-

жылдан баштап 1924-жылга чейин балдар бакчалары 

жана балдар аянчалары өтө тездик менен ачыла баш-

таган. Бирок, тилекке каршы 1919, 1920, 1921-жж. Со-

вет бийлигине каршы болгон кыймылдын негизинде 

алардын көпчүлүгү жабыла батаган. 

Улуу Октябрь революциясынын жеңишинен 

кийин Надежда Константиновна мектепке чейинки 

тарбиялоонун теориясын иштеп чыгууга чон салы-

мын кошкон. Анын ою боюнча, мектепке чейинки 

тарбиялоо социалисттик курулуштун бир бөлүгү бол-

гон, советтик бала бакчанын иштөө методдорун жана 

жолдорун көрсөтүп, мектепке чейинки балдарды сен-

сордук, акыл, нравалык, физикалык жактан тарбиялоо 

боюнча конкреттүү маселелерди аныктоо үчүн абдан 

көп нерсе жасап кеткен. Н.К. Крупская сөз сүйлөө 

жана кепти өстүрүү боюнча жүргүзүлгөн ишти нарис-

тенин акыл жактан өнүгүүсүнүн негизи катары кара-

ган. Ошондой эле ал эстетикалык тарбияга чоң маани 

берген, гармониялуу инсанды калыптандырууда эсте-

тиканын эң маанилүү каражат катары баалаган. Н.К. 

Крупская өлкөнүн мурун эзилген элдеринин коомдук 

мектепке чейинки тарбиялоосун уюштурууну аялдын 

эркин тушаган эски калдыктарды, улуттук кастыкты 

жана араздашууну, диний ырым-жырымдарды, адат-

тарды жеңип чыгуудагы маанилүү фактор катары 

караган. 

1924-ж. мектепке чейинки тарбия боюнча III 

Бүткүл союздук съездде айылдарда жайкы аянтча-

ларды ачуу идеясы пайда болгон. Айылдын шартында 

балдар аянтчалары өзгөчө жайкы мезгилде иштеп, ал 

түгүл анда балдар 10 саатка чейин болуп, тамактаны-

шы зарыл болгон. Кыргызстандын аймагында типтүү 

мектепке чейинки мекеме катары 20-30-жылдары бал-

дар 8 саат болуучу бала бакчалар, сезондуу балдар 

аянтчалары жана көчмө мектепке чейинки боз үйлөр 

эсептелген. 

Кыргыз балдарына мектепке чейинки тарбия бе-

рүүнүн негиздери калыптана баштаган татаал шарт-

тар жана өз алдынчалыкка ээ болгон өзгөчөлүктөр 

коомдук мектепке чейинки тарбия берүү ишин башта-

гандарга өтө оор кыйынчылыктарга туш болушкан. 

Аларга, балдарды тарбиялоонун жаңы тутумуна түп-

кү улуттун элинин көпчүлүк бөлүгүнүн ишенбеши, 

иш тажрыйбанын жоктугу жана мектепке чейинки 

тарбия теориясынын турмуштагы практиканын та-

ламдарынан ажырымы XX кылымдын биринчи жары-

мында Кыргызстанда бешик үйлөр менен бала бакча-

лардын өнүгүшүнө терс таасир берген.  

Жаңы Өкмөт Кыргызстанда жалпысынан билим 

берүү тармагын кыска мөөнөттүн ичинде жолго ко-

юуга жана аны ар тараптуу өнүктүрүүгө өзгөчө маани 

бере баштаган. Бул чечим болсо өз кезегинде мектеп-

ке чейинки мекемелери үчүн жергиликтүү кадрлар 

менен жетишээрлик камсыздандырууга кеңири шарт 

түзмөк. Архив маалыматтарына таянсак, 1927-жыл-

дары бүтүндөй край боюнча бардыгы 280 балалуу 7 

бала бакча, 680 балалуу 60 балдар аянтчасы, 135 бала-

луу 10 бешик үйү болгонун далилдеп турса, 1929-ж. 

Кыргызстандын аймагында болжол менен 300 баланы 

камтыган 10 балдар аянтчасы жана 710 балалуу 14 

бала бакча иштеген [4].  

Каралып жаткан мезгилде алыскы айылдарда 

жана жайлоолордо «мектепке чейинки тарбия берүү-

чү боз үйлөрдү» ачуу боюнча кадамдар жасалган, би-

рок алардын ишинин натыйжалуулугу жөнүндө кан-

дайдыр бир маалыматтар жокко эсе, анткени жайлоо-

дон жайлоого көчүп жашоо шарттары, кыргыз калкы-

нын боз үй балдар бакчасынын өнүгүшүнө коомдук 

шарт катары аныктай алган эмес. Бешик үйлөр жана 

бала бакчалар үчүн кадрларды даярдоо кыска мөөнөт-

түү курстар аркылуу болсо да акырындык менен жол-

го коюла баштаган. 

Кыргыз Мамлекеттик архивиндеги Кыргыз Ав-

тономиялуу обласынын Элдик билим берүү тутуму-

нун негизги программалык максатын аткаруу боюнча 

“1924-1925-жылдарда мектепке чейинки мекемелерге 

кабыл алуу боюнча жарыялар берилип, ар кыл комму-

наларга, МТСтерге айтылгандан кийин, алгачкы бир 

жуманын ичинде 40 бала кабыл алынган, орун жетиш-

пегендиктен тез аранын ичинде балдарга билим берүү 

жана тарбиялоо аянтчаларын ачуу жана балдар меке-

мелеринин тутумун уюштуруу процесси активдешти-

риле баштаган” деген маалыматка таянсак [5] 1924-

жылы бийлик жана коомдук уюмдар бешик үйлөрү-

нүн жана бала бакчалардын тармактарын өнүктүрү 

багытталган иш аракеттерин улантышкан. Мамлекет-

тик мектепке чейинки балдар мекемелеринде идеоло-

гиялык жактан текшерилген тарбиячылардын көзөмө-

лү менен социализмдин куруучусу болууга жөндөм-

дүү, коммунисттик идеалдарга ишенимдүү балдарды 

калыптандырууга болот деп ырасталган. 

Кыргыз АССРинин Эл комиссарлар Коллегия-

сынын 1931-жылдын 30-июлундагы «Агартуу иште-

рин уюштуруу жөнүндөгү» токтомунун негизинде 

мектепке чейинки балдарды окутууга даярдоо иште-

рин жалпы Туркестан аймагында кеңири уюштуруу 

иштерин жүргүзүлүшү Эл комиссарларына жүктөл-

гөн. Россия империясынын учурундагы жаш балдар-

ды окутуу иштерин жөнгө салуу иштерин уюштуруш-

кан педагогдорду ишке тартуу милдеттери коюлган. 

Жогоруда аталган токтомго ылайык Кыргыз АССРи-

нин Эл комиссарлар Коллегиясы комиссия түзүп, ага 

төмөндөгүдөй иштерди аткаруу милдети жүктөлгөн:  

Биринчиден, мектепке чейинки мекемелерге 

балдарды жашына ылайык бөлуштүрүү жана кабыл 

алуунун шарттарын иштеп чыгуу;  

Экинчиден, мектепке чейинки мекемелерде би-

лим берүү ыкмаларын жергиликтүү калктын патриал-

дык-феодалдык салттарына жараша иштеп чыгуу; 

Үчүнчүдөн, окуу планын жана программаларын 

иштеп чыгуу;  

Төртүнчүдөн, окутуучуларды тез аранын ичин-

де даярдоо курстарын ачуу; 

Бешинчиден; балдар мекемелеринин имаратын 

курууга жана балдар бакчасын кармап турууга кетчү 

каражаттын эсеп-кысабын эсептеп чыгуу аныкталган.  

Мектепке чейинки жаңы балдар мекемелерин 

ачуу зарылдыгы улам барган сайын күчтүү сезиле 

берген. Энелерди-жумушчу жана колхозчу аялдарды 

өндүрүштүк иштер үчүн толук бошотуучу балдар ме-

кемелеринин жаны түрлөрү (бакчалар, кечки жана 

түнкү тайпалары бар аянтчалар) керек болгон. Миса-

лы, сутка бою туруктуу иштөөчү балдар бакчаларын 

ачуу өтө көп каражаттарды чыгымдоону талап кыл-

ган, айрым ведомстволорго бул чыгымдарды көтөрүү 

менен мындай мекемелерди курууну тапшыруу боюн-

ча чечим кабыл алынган.  

1932-ж. Ак-Түз руднигинде эки бала бакча, Хай-

даркан коргошун-сымап руднигинде бир бала бакча 

курулган. Кыргызстандын алыскы райондору – Суу-

самыр, Өзгөн, Араван-Бурана балдар аянтчалары 

ачылган [6, 124-б.] 

1934-ж. колхозчу-ударник аялдардын 1-слету 

болгон, аны аялдардын колхоз курулушуна жана ма-

даний курулушка катышуусунун айрым натыйжа-

ларын талкуулаган райондук слеттор коштогон. Бул 

слеттордун ажырагыс маселеси мектепке чейинки 

тарбия маселеси болгон. Өзгөндө колхоз-ударник аял-

дардын райондук слеттору өткөрүлүп, турмуш тири-

чилик маселелери жана мектепке чейинки тарбия ма-

селелери талкууланган. Слеттун катышуучулары не-

гизинен балдар аянтчаларында орунду көбөйтүү, жа-

ңы коомдук балдар уюмдарын ачуу жөнүндө сүйлөш-

көн. 

1935-жылдын 2-июлунда кабыл алынган СССР-

дин Совнаркомунун «Балдар бакчаларынын иш ара-

кеттеринин жөнгө салуу чаралары жөнүндө» чечими-

нин негизинде балдар бакчаларын ачуу Эл агартуу ор-

гандарын гана уруксат берилген жана ошол органдын 

көзөмөлүнүн негизинде иштетилип чыккан жана 

бекитилген окуу пландарынын негизинде сабактар 

өтүлүшү аныкталган.   

Бала бакча балдар аянтчалары тармактарын 

өнүктүрүү Эл агартуу комиссариаты белгилеген бир 

катар иш чараларды: коомдук тарбиялоого өнөр жай-

да, көмүр ишканаларында, жаңы курулуштарда иште-

ген жумушчулардын балдарын 100%, малчылардын, 

МТСтин кызматкерлеринин, ири чарбалардын, кол-

хозчулардын балдарын 50% тартууга мүмкүндүк бер-

ген. Бул иш чараларды ишке ашырууну жер жерлерде 

советтик органдар жүргүзүшкөн. Мисалы, Ош шаа-

рында колхоз аянтчаларынын ишин жакшыртуу бо-

юнча комиссия уюштурулган. Комиссиянын сунушу 

боюнча бардык райондордо жыйым-терим компа-

ниясы учурунда Өзгөндө - 8, Араванда - 22 балдар 

аянтчалары ачылган. Комиссиянын милдетине балдар 

аянтчаларынын жайкы иштерин текшерүү жана кем-

чиликтерди жоюу боюнча жардам көрсөтүү кирген. 

1937-жылдын 3-майында СССРдин Эл Комис-

сарлар кеңеши токтом кылган, анда: «Карамагында 

бала бакчалар бар мекемелер жана чарбалык уюмдар 

Союздук республикалардын саламаттыкты сактоо 

жана билим берүү эл комиссариаттары бекиткен бала 

бакчаларды куруу жана бөлмөлөрдүн көлөмүнө, жаб-

дууларына, көрсөтмө куралдарына, тамактануусуна 

жана медициналык тейлөөгө тиешелүү санитардык 

эрежелерге ылайык ченемдерди тутуу милдеттенди-

рилсин» деп жазылган.  

1937-ж. 2143 баланы камтыган 64 бала бакча 

жана 20370 баланы камтыган 700дөн ашык сезондуу 

балдар аянтчалары болгон. 1937-жылдан баштап 

Фрунзе шаарында (шаардык эл агартуу бөлүмүнүн 

№2 бала бакчасы, Интергельпонун №14 бала бакчасы, 

эт комбинатынын №8 бала бакчасы, Токмокто, 

Пишпек станциясында, Ошто типтүү бала бакчалар 

курула баштаган. Ош областында 10 типтүү колхоз-

дук бала бакчалар курулган жана колдонууга берил-

ген [6, 20-б.]. 

Биринчи татаал проблема балдар мекемелерин 

каржылоо болгон. Аларды түзүүгө жыл сайын улам 

көбүрөөк каражат берилип турган. Мисалы, 1930-ж. 

бала бакчалардын курулушуна 62,2 миң сом чыгым-

далса, 1937-жылга карата бул сумма 52 эсе көбөйгөн. 

Ошондой болсо да бала бакчаларды кармоого бөлүн-

гөн мамлекеттик каражаттар жетишкен эмес. 20-жыл-

дардагы архивдик документтердин маалыматтары бо-

юнча мектепке чейинки тарбия берүүчү кызматкер-

лердин алдында айылдагы балдар аянтчаларын кар-

мап туруу үчүн жергиликтүү бюджеттен гана эмес, 

коомдук уюмдардын, ата-энелердин эсебинен да ка-

ражат табуу маселелери пайда болгон. Ошол мезгилде 

тарбиячыларды эреже катары жергиликтүү бюджет-

тин каражатына кармашкан, ал эми бакчанын жабдуу-

лары жана балдардын тамак-ашы чарбалык уюмдар-

дын жана ата-энелердин өз эсебинен камсыз кылын-

ган. 

1929-ж. ишканаларга жумушчулардын турмуш 

тиричилигин жакшыртуу фондусунан 3%дан 5%га 

чейин балдар мекемелерине бөлүп берүүгө уруксат 

берилген. Бул болсо өнөр жай райондорунда бала бак-

ча тармактарынын кыйла тез өнүгүшүнө кошумча 

мүмкүнчүлүк түзгөн. 30-жылдарда Эл агартуу комис-

сариаты Борбордук турак жай союзу менен бир катар 

макулдашууларды жүргүзгөн. Ал макулдашуу боюн-

ча турак жай союзу коомдун кирешесинен келип түш-

көн акчанын 10%нын эсебинен ата-энелери жашаш-

кан турак жай - арендалык кооперациянын үйлөрүн 

балдары үчүн мектепке чейинки тарбия берүү меке-

мелерине ылайыкташтырууга, балдар мекемелерин 

кармап туруу үчүн каражат бөлүүгө, аларды комплек-

төөдө биринчи кезекте жумушчу-ударник аялдардын 

жана өндүрүшкө же курулушка тартылган аялдардын 

балдарын бешик үй же бала бакча менен камсыз кы-

лууга милдеттенген [7, 23-б.]. Ошол мезгилдеги кый-

ла оор маселе болуп мектепке чейинки тарбия берүү-

чү мекемелерде балдарды тамактандыруу жана меди-

циналык тейлөө проблемасы эсептелген. Тамак-аш 

жана медициналык тейлөө менен байланышкан масе-

лелерди Агартуу эл комиссариаты Саламаттыкты сак-

тоо эл комиссариаты менен бирдикте чечкен. Алар 

балдарга тамак-аш берүүнүн нормасын жана мектеп-

ке чейинки мекемелерди тамак-аш менен жабдууну 

аныкташкан, туруктуу санитария-эпидемиологиялык 

көзөмөл уюштурушкан. Акырындык менен санита-

рия-гигиеналык нормалар жана мектепке чейинки 

балдар мекемелериндеги каада-салттар калыптана 

берген. 

СССР Эл Комиссарлар Советинин 1937-жылдын 

3-майындагы атайын токтому менен бала бакчалары 

бар чарбалык уюмдар жана мекемелер ар бир союздук 

республиканын Саламаттыкты сактоо эл комиссариа-

ты жана Агартуу эл комиссариаты аныктаган норма-

ларды сактоого милдеттендирилген. Ал нормаларга 

бала бакчаларды куруудагы жана анын иштөөсүндөгү 

санитардык эрежелер, имараттын, жабдуулардын, 

тамак-аштын, медициналык тейлөөнүн жалпы көлөмү 

жана бакчада балдардын болуу убактысы кирген. 

1939-жылдын планынын долбоорун түзүшкөн-

дө, ал долбоорлорду жактоого Москвага чейин барып, 

жактап келүүдө, өзгөчө көңүлмектепке чейинки би-

лим берүү системасын өнүктүрүүгө көңүл бурулган.  

Ушул пландардын аткарылышынын негизинде 

Кыргыз ССРи башка республикалардан ашса ашып, 

ашпаса кем калышпай, ийгиликтердин артынан ийги-

лик жаралып, беш жылдыктар төрт жылда аякталып, 

өлкөбүздө мектепке чейинки билим берүү мекемеле-

ринин саны бир кыйла өскөн.  

Ошону менен бирге ХХ кылымдын 30-жылдары-

нын акырында бала бакчалар жана бешик үйлөр үчүн 

аныкталган педагогикалык жана гигиеналык талап-

тарга ылайык келүүчү атайын эмеректерди жасоо күч 

ала баштаганын белгилей кетүү туура болор. Бала 

бакчалар талапка туура келүүчү тамак-аш, мануфак-

тура, чарбалык инвентарь, пособия, жетишээрлик 

сандагы оюнчуктар менен камсыз кылынган. Ошон-

дой болсо да мындай абал айрым бала бакчалар үчүн 

мүнөздүү болбогонун белгилей кетели. Бала бакча-

лардын педагогикалык кызматкерлеринин айлык акы-

сын көбөйтүү. Тарбиячылар үчүн 6 сааттык жумуш 

күнүн белгилөө, типтүү штат ордун белгилөө ошол 

мезгилде Кыргызстандагы бала бакчалардын ишинин 

сапатын жогорулатууга жагымдуу таасир берген маа-

нилүү иш чаралардан болгон. 

Тилекке каршы, бардык мектепке чейинки тар-

биялоо мекемелеринин түзүлүшүнүн тарыхый, сая-

сий жана социалдык-экономикалык маселелерди че-

чүү боюнча ошол мезгилдеги жасалган кадамдарды 

аныктоого мүмкүн эмес.  

